
重千餘輛在後未至留待之遂駐土木傍無水泉十四日

欲行虜已逼四面合圍大營不敢動至十五日將午人馬

不飲水已二日渴極掘井深二丈無水虜見我營不行僞

退圍遣使持書來通和召曹鼐草勑與和遣二通事與虜

使偕往振急傳令移營南行旣行未三四里虜復四面追

之兵士爭先奔走行列大亂勢不能止虜騎跳陣而入奮

長刀以砍我兵大呼解甲投刃者不殺衆裸袒相蹈籍死

蔽野塞川宦侍虎賁矢被體如蝟毛　上與親兵乘馬突

圍不得出虜擁以去百官死者英國公張輔尙書鄺野王

佐學士曹鼐張益而下數百人其幸免者蓬頭赤身踰山

墜谷連日亂餓幸得達關騾馬二十餘萬幷衣甲器械輜

重盡爲胡人所得○虜酋也先奉　上居知院伯顏帖木

兒營我師旣敗績　上乃下馬盤膝面南坐有一虜索衣

甲不與將爲不軌其兄來曰此非凡人舉動自別乃以見

也先之弟賽刊王　上問曰子其也先乎其伯顏帖木兒

乎賽刊王乎大同王乎聞其語大驚馳見也先曰部下獲

一人甚異得非　大明天子乎也先乃召曾使中國二人

問是否一人見大驚曰是也也先曰我嘗祝天求大元一

統天下今乃落我手問衆何以爲計其中一胡名乃公大

言曰大元之仇今天以賜我不如殺之伯顏帖木兒大怒

--

呼也先爲那顏那頗華言大人也安用此人在傍開口摧

其面曰去那顏只欲留萬世美名大明天子雲端裏坐不

知上天何故摧下之萬衆死亡之中鏃矢不沾寸兵不染

吾知天意之有在也且我等嘗受其賜九龍蟒龍猶在安

得害之當報中國遣使來迎還之一旦復坐寶位之上豈

不有萬世美名時衆虜皆曰者胡語云者然辭也于是也

先以　上送伯顏帖木兒營令護之伯顏也先弟也○十

七日　上北狩報至京師大震是日　皇太后遣使齎黃

金珠玉衮龍段疋等物駝以八馬詣也先營請還車駕○

十八日皇太后召百官入集闕下命　郕王權總萬穢于

午門南面見百官啟事奏令施行○二十日　皇太后詔

立　皇長子　御名見深爲皇太子時年二歲仍命　郕

王爲輔代㧾國政撫安天下○二十二日百官奏請族誅

王振而衆官毆殺奸臣馬順于朝　郕王令旨族誅王振

家是日早朝六部及科道官交章劾王振擅權誤國之罪

郕王諭以朝廷自有處置百官言振罪惡滔天傾危宗社

今日若不速正典刑滅其族何以安慰人心因慟哭聲徹

中外　王起入內使將闔門衆隨擁入太監金瑛傳令旨

且退衆奮欲捽英英懼復傳旨言籍没王振等家英脫身

入錦衣衛指揮馬順從旁叱各官起去給事中王竑憤起

